
 

Nuutsbreef, januari/februari 2021 

Bèste Veldeke minse, 

 

1. Begin van ’n nuuj jaor. 

Waat wore w’r blie weer ’n jaorprogramma te kènne prissentere in oos Veldeke Berkèt, vlak väör de 
Kersmis. ’t Väörbehawd det w’r daobie maakdje, is jaomer genóg neet väör niks gewaesj. 
 

 
 
 
2. Activiteite in januari en februari vervalle. 
De aangekondigdje activiteite in Januari en februari mótte in eder geval al kómme te vervalle: 
De aovendj op 27 januari door Peter Roufs äöver de vastelaovendj haotj g’r tegooi tót volgendj jaor. 

De flitscursus sjrieve in ’t Limburgs op 5 februari en de geplandje invölling van de Daag van de 

Modertaal op 27 februari kan ouch neet doorgaon op de meneer die w’r väör ouge hawwe. 

Toen ’t bestuur ’t jaorprogramme opstèldje, woor d’r nog ónzekerheid, mer w’r koze d’rväör óm 

ónger väörbehawd tóch te planne. De aangesjerpdje maotregele half december maakdje dit 

ónmäögelik, allein al doordet alle lokaliteite geslaote zeen 



3. Jaorvergadering. 
’t Bestuur hultj ouch vas raekening d’rmit det de jaorvergadering begin mieërt versjaove mót waere 

nao ’n later tiedstip in ’t jaor. Volgtj hie äöver de actuele berichtgaeving op oos website en in ’t 

Waekblaad. Rechstreeks kènne w’r uch allein berich gaeve es w’r ’n email-adres höbbe. (kiek verder 

bie 4) 

4. Berichte per email. 
Leje wovan weer ’n emailadres besjikbaar höbbe, kriege ouch deze Nuutsbreef. Leje wovan w’r gein 
emailadres höbbe, kènne w’r jaomer genóg neet rechstreeks bereike. ’n Oplossing hieväör zoe kènne 
zeen es g’r – nao äöverlek – ’t emailadres van ein van de kènjer aan ós doorgaeft en det die berichte 
den weer doorgaeve aan uch. Emailadresse kènne doorgegaeve waere (ouch eventueel 
verangeringe!) aan ’t secretariaat: info@veldekekrinkech.nl  
 
5. Project Loesterverhaole. 
Väör ‘t project mit loesterverhaole op oze website, womit w’r in april zeen gestartj, hawwe w’r in 
gedachte tót september waekeliks ein verhaol te prissentere, Daonao verder mit ein verhaol per 
maondj.  
Noe ’t thoesblieve es gevolg van de corona-oetbraak langer is gaon doere, wille w’r ouch doorgaon 
mit waekeliks ’n verhaol. Den mótte w’t waal äöver genóg verhaole kènne besjikke. Daoróm deze  
oproop óm mit te helpe óm daoväör te zörge. Höbtj g’r zelf ’n verhaol in de kop? Zitj uch d’r den èns 
aan dit op te sjrieve. Wiltj g’r zelf neet sjrieve, mer witj g’r waal emes  dae det duitj, of zoe kènne 
doon? Vraog dao den èns haer. Verhaole kènne gestuurdj waere nao info@veldekekrinkech.nl  
Maaktj uch neet drök of ’t good gesjreve is; de verhaole waere väör gebroek naogekeke en eventueel 
get aangepasj. Zoadet g’r d’r zelf ouch kontènt äöver kóntj zeen. 
 
6. Website aangepasj. 
Èndj van ’t jaor is de website www.veldekekrinkech.nl aangepasj. Gebroekers van de mobiele 
telefoon zólle merke det alles dao-op baeter weurtj weergegaeve. Väör de Loesterverhaole is ’n 
apaarte rubriek ingeveurdj, bereikbaar mit ‘ne knóp in ’t menu.  
Gaer huuertj de beheerder van de site, Theo Bougie, of d’r nog opmerkinge of wènse zeen. Gaeftj det 
eventueel door via penningmeester@veldekekrinkech.nl  
 
7. Beukskes toch te koup. 
De verkoup van de nuuj beukskes is gestagneerdj doordet versjillendje verkouppuntje neet aope 
zeen. Bookhanjel, museum en laeswinkel zeen toe. Beukskes zeen nog verkriegbaar bie de 
drankenhanjel Lemmens in Zöstere en Wervin op de Nuujstadt (allein de versie in Echs; Zösterse 
versie is oetverkoch.) Óf via de internetshop van www.inutplat.nl in Deetere. Levertj ouch per post: 
verzendkoste zeen den 4,50 euro. 
Op dit moment zeen nog te koup: 

- Poëziewanjelinge: gedichte en sjoan foto’s van de vief poëziewanjelinge die w’r in de 
aafgeloupe jaore gehaoje höbbe in Lilbosch, Zöstere, Staeveswaert, Ech en de Nuujsjtadt. 
Dao duit m’n ederein waal ’n plezeer mit. Dit beukske kosj 12,50. 

- Verhaolebeukske väör kènjer: 24 väörlaesverhäölkes väór jónger kènjer. Allemaol van 
Limburgse sjrievers. De versie in Echs is óm väör te laeze ouch good broekbaar in de 
ómligkendje plaatse. Dit Beukske kosj 10 euro in de winkel.  

’t Beukske “Bib boetsjt zich de bölles” väör de allejóngste kènjer, kan bestèldj waere mit ‘ne email 
aan ronleunissen@hotmail.com en kosj 5 euro. 
 
Names ’t bestuur spraek ich de haop oet, det g’rt gezóndj zóltj blieve, 
Ton van Wegberg, väörzitter. 

